
Ачыкълама. Ишбу макъаленинъ ишленмеси якъында тапылып 100 йылдан 

берли матбаа юзюни корьмеген бир менба узериндедир. Осман Акъчокъракълы 

тарафындан азырлангъан мезкюр менбанынъ ады оригиналда «Къырымны кучюк 

бир долашув»дыр. Шуны араб язысындан кирилджеге транслитерациясындан 

сонъ, колеми 120 компьютер саифесини тешкиль эткенини коремиз. 

Макъаледе О. Акъчокъракълынынъ 1924 сенесине аит хаяты ве фаалиети акс 

этилип бойле нетидже чыкъарылмакъта: О. Акъчокъракълынынъ 1925–26 сенеле-

ри проф. И. Бороздининъ рехберлиги алтында кечирген гъает махсулдар археоло-

гик экспедициясындаки уйгъулама теджрибеси 1924 сенесининъ «сеяхатында» 

топлангъандыр. 

Резюме. Статья разработана на основе вновь обнаруженного нового источни-

ка, составленного Османом Акчокраклы и пролежавшего в неизвестности более 

ста лет. Работа О. Акчокраклы, хотя и называется «Небольшая поездка по Крыму», 

после транслитерации автором статьи с арабицы на кириллицу, имеет объём около 

120 страниц компьютерного текста. 

В статье рассмотрены многие нюансы жизненной и творческой деятельности 

ученого, относящихся к 1924 году. Автором статьи доказывается, что именно в 

1924 году в июле и августе О. Акчокраклы прошел практику и набрался опыта, 

которые были чрезвычайно ценными и понадобилось ему в крупных археологиче-

ских исследованиях, проходивших в Крыму в 1925 и 1926 годах, под руководством 

профессора И. Бороздина. 

Abstract. This article is based on a newly discovered source compiled by Osman 

Akchokrakly and which has been unknown for over a hundred years. Although this work 

is named "A Short Trip around Crimea," after transliteration from Arabic to Cyrillic by 

the author, it is approximately 120 pages long. The article examines many aspects of the 

scholar's life and work dating back to 1924. The author demonstrates that it was in July 

and August 1924 that Akchokrakly completed an internship and gained valuable experi-

ence, which he later used during the extensive archaeological research conducted in 

Crimea in 1925 and 1926 under the supervision of professor I. Borozdin. 

Осман Акъчокъракълынынъ 100 йылдан берли «къыбырдатылмагъан» 

бир язысы кечкен сене (2025) Акъмесджитте «Янъы дюнья» газетасынынъ 

саифелеринде янъыдан озь аксини тапкъандыр. Аслында онынъ «Къырым-

да кучюк бир долашув» адлы 33 бабдан ибарет олгъан ёл къайдлары 1924–

1925 сенелери девамында басылгъан эди. Ишбу парчаны, эски газетлерден 

тапып, буюклиги себебиле зорле топлап, араб язысындан кирилджеге че-

вирип, компьютерде джыйгъанда, 120 саифеге якъын (14 кегль, сатыр ара-

сы 1,5) хаджми корюнмекте. 

Классик языджымызнынъ баягъы колемли бу язысы 100-йыллыкъ бир 

заман ичинде бус-бутюн унутылып къаранлыкълар ичинде гъаркъ ол-

макъта эди. Ишбу язы тапылмаса ве огренильмесейди, башта бир 

Акъчокъракълынынъ ильмий биографиясы усьтюнден чалышкъан муте-

хассыслар языкъларгъа огърайджакъ эдилер. Чюнки атта онынъ догъгъан 

ери биле оньджеден «Акъчокъракъ» кою оларакъ танылмакътайды. Яни 

догъгъан ери Багъчасарай ерине, Акъчокъракъ кою оларакъ косьтериль-

мектейди. Эм де буны озь талебелеринден бири (оны якъын бильген 

адамларындан) хабер этмекте [10]. Аслында «Акъчокъракъ» кою онынъ 

бабасы Асан эфендининъ догъгъан еридир. 

Акъчокъракълынынъ ишбу эсерини инджелегенде, чешит уфакъ-

тюфек малюмат ве меракълы фактлар мейдангъа чыкъа ки, булар ич де 

башкъа бир ерде корюнмеген шейлердир. Осман Акъчокъракълы ялда-

магъа бильмегени акъкъында къайсы бир архивде малюмат булунабилир? 

Язарымыз 1924 сенесининъ август айында Тувакъ коюнинъ янында У. Ба-

данинскийнен берабер къайыкъле денъизден ялдап кеткенинде, 

къайыкълары сув алып башлагъаны ве къайыкъ курегининъ йипи узюльди-

гинден, къоркъунчлы теляшкъа огъраяракъ, аман-аман сувгъа авдарылып 

богъулабиледжеги белли ола. «Бен бутюн омрюмде булундыгъым мектеп-

лерде сувда ялдамакъ дерси корьмедигимден, дерен ерде денъизе авмагъа 

джесарет идемездим…» деп башындан кечирген олайны тафсилятынен та-

рифлемекте [1]. 

 Бир заманлары, 1910-нджы сенелерининъ башында, Акъчокъракълы-

нынъ ялдамагъа огренмек авеслиги бар эди. Ве бу ёнелиште арекет 

япкъанлары да корюнмекте. Эм ялдаманынъ практикасындан эввель кен-

диси юзьме (ялдама) назариесини огренип кучюк балачыкъларгъа да 

огрете. «Алем-и-субьян» адлы балалар ичюн чыкъарылгъан дергиде ялда-

макъ месеселесинде бойле огютлер бере: «Денъизде юзьмек огренмейи ис-

теенлер, «денъиз» сёзюне алыштыкътан сонъра, эввеля бирден-бире кен-

дилерини суя атмакъ усулыны огренмее алышмалыдырлар. Ильк теджрибе 

ичюн сайидже ерлери сайламакъ керек. Суя кендини атаракъ нефеси бираз 

тутмакъ керек. Денъизде яхшы юзюджи 2 дакъикъа къадар нефесини тута-

билир. Вуджудын сувда батмаюп турмасыны огрендиктен сонъра, аркъа 

узери сувда булунмайы чалышмакъ керектир. Зира юзьмек ичюн бу энъ 

енгиль усулдыр. Бу халда юзь ве къулакълар суюн узеринде къалмалыдыр. 

Ялынъыз баш ястыкъта киби сув узеринде булунмалы…» [2, с. 1]. 

«Къырымда долашув…» метнинден анълашылгъанына коре, Къырым 

боюнджа сеяхаткъа чыкъкъанда, эллеринде КрымЦИК (Къырым Иджра 

Комитеси) азалыгъыны косьтерген весикъалары («билетлери») бар эди [3]. 

Ама бу весикъа вакътынджа яхут девамлы муддетке берильген эдими, бел-

ли дегиль. Язарларымыз (Акъчокъракълы ве У. Баданинский) эр алда 

укюмет азасы сыфатында ёлгъа чыкъкъандырлар. Табий, бу юксек дере-

джели весикъалар оларны эр тюрлю апансызлыкъ ве къолайсыз вазиетлер-

ден къорчалаябилир эди. Вели Ибраимов КрымЦИКнинъ реиси сыфатында 

1924 сенеси август айындан олгъаныны хатырласакъ, КрымЦИК азалыгъы 

весикъасы бираз эввельдже КрымЦИКнинъ башында булунгъан Ю.П. Га-

вен тарафындан имзалангъандыр деп къарарлаштырмакъ мумкюн. Эм де 

акълымызгъа бойле фикир де келе. Тамам о арада КрымЦИКте «месуль 

кятип-терджиман» («ответственный секретарь-переводчик») сыфатында 

А.С. Айвазов чалыштыгъындан, бу весикъаларнынъ эльде этювлеринде 

мытлакъ онынъ шахсий ярдымы да токъунгъандыр. Эгер О. Акъ-

чокъракълынынъ биркъач вакъытлар А.С. Айвазовнынъ баш мухарирлиги 

алтында «Терджиман»да чалыштыгъыны хатырласакъ, фикримизнинъ 

догъру олдугъына къошма малюмат олабилир. Бир йылдан сонъ, яни 1925 

сенесине аит куньделик языларында У. Баданинский атта бойле джумле де 

къоша: «экспедицияда мен укюмет вазифесини беджердим. Къолумда 

бунъа аит мандатым да булунмакъта». 

Сеяхаткъа чыкъкъанда, Акъчокъракълы ве Баданинскийнинъ янларын-

да нелери бар эди? Биринджиден, бизге модели белли олмагъан бир дюр-

бин (бинокль) акъкъында малюмат ачыкълана. Табий, бу алет Къырым 

дагъ ве орманларыны юксекликлерден сейир этмек ичюн энъ керекли ве 

келишикли бир алеттир. Экисининъ де янларында (Акъчокъракълынынъ 

табириндже) «саквояжлары» булунмакъта. Баданинский сеяхат девамында 

бирчокъ шейлернинъ ресимлерини япкъанындан, демек къолунда ресим 

чызмакъ ичюн керек олгъан кягъыды, букленген планшети, фырчылары, 

чешит боялары да бар эди. Метинде оларнынъ къолунда фотоаппарат бу-

лундыгъы акъкъында хабер растламадыкъ. Ама бундан сонъраки, 1925 се-

несиндеки, экспедицияда абиделернинъ фотоларыны чеккенлери хабер 

этмекте [4, с. 224]. Занымызджа, янларында, табий оларакъ биркъач чифт 

чешит аякъкъаплары ве урбалары да бардыр. Эм де «татар адети бою-

нджа», беллериндеки къушакъларгъа резеленген хынлы пычакъ, чантала-

рында къашыкъ-машыкълары, биркъач коше тазе отьмек, къатыкъ, биркъач 

баш сарымсакъ да бардыр. Ким билир, бельки къыскъа къундакълы тю-

феклери де бардыр. Чюнки о заманлары ормалар ичинде, дагъларда чешит 

сой янкесиджилер, хырсызлар, ёлбасарлар, ватандашлар дженкинден къал-

ма къачакъ солдатлар даа къайнашалар… Эм ялынъыз дагълар-орманлар 

ичинде дегиль! Текрарлаймыз, ялынъыз орманларда дегиль! Бу сонъкиси 

текст ичинде аджайип бир левханен тасдыкъланмакъта. Сеяхатчыларымыз 

Къырымны долаша-долаша, ахыры, Кефеге келелер. Гедженинъ кечь маали 

олдугъындан, къонмагъа ер тапамайып вокзал янындаки бир буюк бина 

алдындаки искемлелер узерине узанып яталар. Ве «табий оларакъ этекле-

рини, джеблерини саруп-сармалайлар…» [5].  

Багъчасарайдан атараба иле чыкътылар… Бу арабаны озьлери кирагъа 

туттулармы, ёкъса Багъчасарай музейинден (Баданинский о вакъыт 

Багъчасарай музейининъ мудиридир) «экспедиция»гъа махсус айрылгъан 

эдими? Белли дегиль. Эр алда бу араба ве арабаджысы иле Кок-Козьгеджек 

баралар. Метинде Кок-Козь коюнде кезингенде, янларында апансыздан бир 

эким (доктор) пейда ола. Бу адам къырымтатары дегиль. Чюнки онынъ 

айткъанларыны акъчокъракълылар ерлилер ичюн къырымтатарджагъа че-

вирелер… 

Бу доктор сеяхатчыларнынъ арасында къайдан ве насыл пейда ола? 

Текст боюнджа Акъчокъракълы ве Баданинский Багъчасарайдан Кок-

Козьге келип Юсуповнынъ сарайында тешкиль этильген турист базасына 

ерлешелер. Шу саатлерде Кок-Козьни долашмакъ ичюн чыкъалар. 1642 

сенеси темели къоюлгъан Кок-Козьнинъ энъ эски эви софу Мурадасыл 

акъайнынъ эвине барып, койнинъ тарихи акъкъында онынъ тарифлевини 

динълегенде, эв ичерисине бир къач апакъай, агъызларындаки сигаралары 

иле тютюн думанлатып кирелер. Артларындан хастаджан сары чырайлы, 

кирли урбалы балачыкълар да сокъула. Иште, шу арада муэллиф тара-

фындан: «Арамызда булунгъан бир доктор» ибареси сёйлениле [6]. Доктор 

къаршыдаки балаларнынъ чырайларындаки сарылыкъ аш къытлыгъындан, 

йымырта ашамагъанлары ве сют ичмегенлеринден олгъаныны анълата… 

Акъылгъа келе ки, бу доктор сеяхатчыларгъа Юсупов сарайындаки турба-

задан Кок-Козьни сейир этмек истегиле къошулгъан эди. 

Акъчокъракълынынъ ёл къайдларында уникаль бир левха оларакъ 

Алуштадаки вакъиа олып кече. 1924 сенеси август айында олар Алушта 

турбазасына ерлешкен сонъ, акъшам усьтю къаш къаранлыгъында ювун-

макъ ичюн ялыбоюна келелер. Лякин ялыда тургъан ерлеринден 50–100 

адым къадар йыракъта бир инсан къалабалыгъы корелер… Эм шу ерде бу-

лунгъан рус балачыкъларындан сорайлар: 

«– Бурада денъизе гиджелери дюшмек адетмидир? деп. 

Балалар дедилер: 

– Бунлар татар апакъайларыдыр. Онлар куньдюз денъизе дюшмейлер. 

Акъшамдан сонъ келюп йыкъаналар. Онларын законы рухсет вермей икен 

куньдюз йыкъанмая … 

Биз чар-чабик анъладыкъ. Бунда сетр-у-аврет (ханымлар къапанмасы – 

И.К.), хиджап меселелери киришкен. Татар апакъайларынынъ вуджуды 

кунеш юзю корьмееджек, онларгъа тазе хава докъунмаяджакъ. Эгер мум-

кюн олса, онларын башына чувал кечирилюп джургюзиледжек… 

Башкъа халкъ кунеш пешинден делирюп, нидже бинъ вёрст ерден 

Къырымгъа кельдиги халда, биз кунештен, тазе ачыкъ хавадан юз чевирюп 

гидже къушлары киби къаранлыкълара бурюнюп ай ярыгъындан нур ал-

макъ истеймиз. 

Татар апакъайларынынъ асла денъизе тюшмеген ялылар да вар я! Он-

лара коре бу йине де гузель!» [7]. 

Яни, Акъчокъракълынынъ хаберине коре, о девирде бутюн ялыбоюнда 

къырымтатар къадын-къызларынынъ язда денъизге кирип ювунмасы чокъ 

сийрек бир алдыр. 

Къырымтатар къадын-къызларынынъ бойле чешит ясакълар иле толуп-

ташкъан аджыныкълы чекинчек вазиетини корьген О. Акъчокъракълы, 

сонъра Кучюк-Озен коюнде булуныркен, бам-башкъа левханы козете. 

Акъшам усьтю кой клубунда яшлар концерт бергенде: «Хоран» тутуп 

эркек ве къызларын (бири-бирининъ) омузларындан тутушып даире киби 

тёгерек олуп ойнамаларына» севине. «Даиреде 25-30 къадар генч аякълары 

иле ерден хавая хэпси бирден секирдикте, санки къушлар къадар енгиль 

бир харекет япарларды… Бу клубда топлашкъан 100 къадар эркек ве къыз 

татар талебесини бир ерде корьмек бана буюк бир умит вере иди… Даха 

бир-ики сене эввель енъи яшайышкъа алышмагъан, окъуян талебеси хич де 

олмаян Кучюк-Озен районында бугунь бир гуль киби къызармыш, ачыл-

мыш бир талебе ордусы коремиз! Бунлар джихалет диварларынынъ къатты 

ташларыны бирер-бирер сёкюп сеадет дюньясына ёл ачаяталар…» [8]. 

Кучюк-Озенде сонъки Къырым губернаторы генерал Княжевичнинъ 

сарайында къыйметли кутюпхане булунгъаны хусусында Акъчокъракълы 

ве Баданинский эшиткен эдилер. Айрыджа Къырым ве Къырым тарихи иле 

багълы китаплар оларнынъ мерагъыны чеккендир. Шу себептен Кучюк-

Озенде мусафир олып геджеледиги ерли оджа Ханафийнинъ эвинде бу 

акъкъында лаф ачылып, шу кутюпхане ватандашлар савашы заманында 

тинтильгени хаберини алдылар. Ханафий оджанынъ айткъанына коре, 

якъында Алуштадан кимселер келип, кутюпханеде къалгъан китапларны да 

арабагъа юклеп алып кеткенлер… Шу адамлар кимлер олдукъларыны 

анълатамагъанлар… Акъчокъракълы: «Къырымда Наркомпрос, Къырым 

университети, Къырым музейи олдугъы халда, бу киби мухим кутюпхане-

лерден кимсенинъ хабери олмай…» деп окюне. Сонъундан анълашыла ки, 

Ханафий оджанынъ къолунда Княжевичнинъ дагъылгъан кутюпханесин-

ден биркъач къыйметли тарихий китап олып, татар музейи ичюн 

сакълангъан. 

Къырымнынъ миллий омрюни, икътисадий-медений келеджегини те-

ренден тюшюнип юрьген Акъчокъракълы Гаспринскийнинъ омюр мекте-

бини кечкен олып, халкъымызнынъ икътисадий меселелерине дикъкъат 

айыра Кучюк-Озенде чокътан-чокъ этнографик шейлерге дикъкъат этке-

нинден гъайры, сонъ дередже муим олгъан даа бир меселе узеринде ай-

рыджа токъталып: «Бугуньде татар хаятында козе чарпаджакъ бир шей 

варса, о да ерли татарлардан бирисининъ кенди идаресинде оларакъ Ялта 

иле Кефе, Керчь арасында ишлеен моторлы къайыкъ къулланмасыдыр. 

Къара денъиз ве Акъ денъиз кенарларында яшаян тюрлю халкъларын 

чокътан-чокъ геми-пароходлары ишлетдиклери халда, къач юзйылданбери 

денъиз кенарларында яшаян ве денъиз накълиятына (транспортына – И.К.) 

буюк ихтияджы олан татар халкъынынъ денъизе къулакъ вермемеси, ондан 

файдаланмамасы тааджип олунаджакъ хал олдугъындан, ялынъыз бир та-

тарын моторлы къайыкъ ишлетмесини бурада мухим бир иш оларакъ кось-

термек иджаб эте…» [9].  

Гаспринский миллетнинъ козюни техникагъа чевирмек ичюн та ХIХ 

асырнынъ сонъундан башлап омрюнинъ ахырынаджа огърашкъандыр. 

«Терджиман»нынъ саифелеринде киномеханика алетлери, емиш 

къуруткъан электрик духовкалар, бостан сувармакъ ичюн тулумба къул-

лангъан татар кишилери акъкъында айры-айры дикъкъат чекеджек парча-

лар бастыргъан эди. Атта дёрт дефа нешир юзюни корьген «Ходжа-и-

субьян», яни балалар оджасы, китабында исе, бутюн дюньяда къулла-

нылгъан чешит файдалы техниканынъ ресимлерини берип, къырымтатар 

балачыкъларыны техникагъа авеслигини догъурмакъта эди. Иште, йыллыр 

кечкен сонъ бу меселени, яни техниканынъ буюктен-буюк файдасыны, шу 

джумледе халкъымызнынъ маддий дурумыны юксельтмек, миллетни «ти-

рильтмек» ичюн эсас меселе олгъаныны Акъчокъракълы янъыдан котер-

мекте… 

Акъчокъракълынынъ бу къыйметли ёл къайдлары миллий тирихимиз 

ве медениетимиз ичюн буюктен-буюк эмиети олгъаны ачыкъ корюнмекте. 

Занымызджа, Къырымда къырымтатарлары арасындан бойле девамлы ве 

джиддий ильмий кезинти биринджи кере олгъандыр, эр алда юзьлердже 

саифе къайд этильген метинлер, бундан гъайры, башкъа тедкъикъий кезин-

тилерден аля растланылмады. 

